
2.500 milioi pertsona egunean bi euro baino gutxiagorekin bizi dira 

Estatu txiroenen artean 18 duela 15 urte baino okerrago daudela ondorioztatu du Nazio Natuen Erakundeak. 

“Giza garapenaren txostena 2005”. Diru sarrerak, bizi itxaropena eta hezkuntza ikusita, herrialdeen bizi-kalitatearen zerrenda egin dute.


Erredakzioa - DONOSTIA Aurrera egin beharrean, atzera. Munduko herrialderik txiroenetako 18 okerrago daude orain duela 15 urte baino, eta 2.500 milioi pertsona egunean bi euro baino gutxiagorekin bizi dira. Nazio Batuen Erakundearen Giza Garapenarenaren Txostena 2005 agirian zabaldu dute datua. Pobrezia murrizteko NBEk 2015erako jarritako helburuak betetzeko denbora «agortzen» ari da, txostenaren egileek diotenez. Astelehenean goi bilera du NBEk New Yorken, eta txostena «unerik egokienean helduriko ohartarazpena» dela esan du Kofi Annanek, NBEko idazkari nagusiak. 

«Giza garapenean eginiko aurrerakuntzak ez dira gutxietsi behar», diote txostenaren egileek. Izan ere, garatzeko bidean diren herrialdeetako biztanleak ez dira egun horren txiro, osasuntsuago daude eta hezkuntza hobea dute. 1990. urtean baino bi urte luzeagoa dute bizi itxaropena. Hiru milioi haur gutxiago hiltzen dira urtero, eta 30 milioi haur gutxiago daude eskolarik gabe. 130 milioi pertsona pobrezia gorritik atera dira .Baikor izateko moduko datuak direla ematen du, baina, txostengileek ohartarazten dutenez, beste aurpegi ilunagoa du errealitateak. Giza garapenaren kalkuluan, 1990. urtean baino emaitza okerragoak izan zituzten 18 herrialdek 2003an. Egoerak 460 milioi pertsonari eragiten dio. Herrialdeotako 12 Saharaz hegoaldeko Afrikan daude, eta beste seiak Sobiet Batasuna ohiko herrialdeak dira. Inoiz ez da gertatu halako atzerakadarik, NBEren arabera, eta are larriagoa da, munduko ekonomiak une oparoa zuen bitartean gertatu delako. 

2.500 milioi txiro Aberatsen eta pobreen arteko aldea handitzen ari da, eta ez soilik mundu garatua eta txiroaren artean, baita garapen bidean diren herrialdeen barnean ere. Gizateriaren %40ak diru sarreren %5 baino ez ditu lortzen. Beste muturrean, aberatsenak daude: %10ek diru sarreren %54 eskuratzen dituzte. «Munduko 500 pertsona aberatsenek, 416 milioi txiroenek baino gehiago irabazten dute», diote txostena egin duten adituek. 

Agirian erakusten denez, Ghana, Zambia eta Ugandan familia aberatsen eta txiroen haurren heriotza tasen aldea gero eta handiagoa da. Eta Indian, bost urtetik beherako nesken heriotza tasa mutilena baino %50 handiagoa da.Orokorrean, hamar milioi haur hiltzen dira urtero, saihesteko moduko gaixotasunengatik. Eskolarik gabe daude 115 milioi haur, eta mila milioi pertsona baino gehiagok ez dute ur garbirik. Behar bezalako komunak ez dituztenak 2.600 milioi dira.Nazio Batuen Erakundeak 2000. urtean Milurtekorako Helburuak deituriko egitasmoa abiatu zuen. Lau xede ditu 2015erako: pobrezian bizi diren pertsonen kopurua erdira murriztea, haurren heriotza bi herenetan murriztea, haur guztiei oinarrizko eskola ematea eta ur garbia eskuragarriago jartzea. 

Bizi-kalitatea neurtzen Giza Garapenarenaren Txostena 2005 agiriak argi utzi du helburuok ez direla beteko egungo joerak iraunez gero. Bizi-kalitatea neurtzeko, diru sarrerak, bizi itxaropena, osasungintza, eta hezkuntza hartzen dituzte kontuan. Alfabetatze tasa eta osasun sistema dela-eta, Kuba giza garapen handia duten herrialdeen artean sailkatu dute aurten ere. 

Atzera egin duten 18 herrialdeez gain, beste 42 (900 milioi pertsona) huts egiten ari dira NBEren helburuetako batean, gutxienez. Milurteko helburuak betetzea belaunaldi batez, hau da, 1945erako, atzeratzeko arriskua dago beste 65 estatutan. Hiesak eragin du, hein handi batean, Afrikako herrialde askoren atzerakada.Helburuak ez badira betetzen, 4,4 milioi haur gehiago hilko dira, hau da, New York, Londres eta Tokion bizi diren 5 urtetik beherako haur guztiak baino hiru aldiz gehiago. «Munduak badu ezagutza, baliabideak eta teknologia txirotasun gorria desagerrarazteko, baina denbora agortzen ari da», esan du NBEko Garapen Egitasmoko (UNDP) administratzaileak, Kermal Dervisek.Txostenak erakusten du ekoizpenaren mundializazioak ez dituela txirotasuna eta desberdintasunak gutxitzen. Horregatik, aberatsek garapenerako aginduriko laguntzak ematen hasteko eskatu dute txostenaren egileek. «Mundu askeagoa, bidezkoagoa eta seguruagoa eraikitzea da asmoa. Datorren asteko bilera, hori hezur-mamitzeko erabil dezaten eskatzen diet estatuei», esan du Kofi Annanek. 

GASTUAK 

Hamar aldiz gehiago armetan laguntzan baino. 


Munduan giza laguntzan gastatzen den euro bakoitzeko, hamar ematen dituzte estatuek gastu militarretan. Hala diote Giza Garapenarenaren Txostena 2005 agirian. Zazpi herrialderik aberatsenek gutxienez lau aldiz gehiago gastatzen dute armetan, laguntzan baino. Ameriketako Estatu Batuetan, esaterako, 25 aldiz handiagoa da armetarako aurrekontua. Europako Batasuneko herrialde gehienek bost edo hamar aldiz gehiago gastatzen dute. Norvegia, Suedia eta Irlanda daude gutxien gastatzen dutenen artean. Bizi-kalitatearen zerrendan goiko postuetan daude hirurak. 2000. eta 2003. urteen artean, ehun milioi euro handitu da gastu militarra. Dirutza garapenerako erabilita, herrialde aberatsen Barne Produktu Gordinaren %0,7tik gertu egongo zen laguntza. Horren %3arekin bakarrik hiru milioi haur salbatuko lirateke urtero. 


